
CITRAWARNA SPEED FESTIVAL 2026
SEMARAKKAN BUDAYA MALAYSIA MELALUI
COLOURS OF PARADE

KUALA LUMPUR - Citrawarna Speed Festival 2026 mencapai kemuncaknya malam ini
menerusi penganjuran Colours of Parade di |0l City Mall Putrajaya, yang menghimpunkan
seramai 1,500 penari dan penghibur dari seluruh negara bagi menyerlahkan kekayaan
warisan, tradisi dan kepelbagaian budaya masyarakat Malaysia.

Colours of Parade merupakan acara utama sempena Citrawarna Speed Festival 2026
anjuran Tourism Malaysia yang berlangsung selama 12 hari, dari 23 September hingga
4 Oktober 2026. Festival ini diadakan di tiga lokasi utama, iaitu 10l City Mall Putrajaya,
Terminal 1 Lapangan Terbang Antarabangsa Kuala Lumpur (KLIA) dan Hotel Sama-Sama
KLIA, dengan menggabungkan elemen seni dan budaya Malaysia bersama tarikan
berinspirasikan sukan permotoran serta pelbagai pengalaman interaktif bagi menyokong
Kempen Melawat Malaysia 2026-2027 (VM2026-2027).

Majlis tersebut diserikan dengan kehadiran Ketua Setiausaha Negara, YBhg. Tan Sri
Shamsul Azri Abu Bakar serta Timbalan Menteri Pelancongan, Seni dan Budaya, YB Tuan
Chiew Choon Man. Turut hadir ialah Ketua Setiausaha Kementerian Pelancongan, Seni
dan Budaya, YBhg. Dato’ Shaharuddin Abu Sohot; Ketua Setiausaha Kementerian Belia
dan Sukan, YBhg. Dato’ Rahimi Ismail; Timbalan Ketua Setiausaha (Pelancongan)
Kementerian Pelancongan, Seni dan Budaya, YBrs. Tuan Chua Choon Hwa; Pengerusi
Tourism Malaysia, YBhg. Datuk Manoharan Periasamy dan Pengarah Kumpulan Urusan &
Ketua Pegawai Eksekutif 10l Corporation Berhad, YBhg. Dato’ Lee Yeow Chor.

Colours of Parade mengetengahkan persembahan yang mewakili tradisi masyarakat dari
wilayah Utara, Tengah, Selatan dan Pantai Timur, termasuk Sabah dan Sarawak. Menerusi
gabungan muzik tradisional, tarian, peragaan busana berwarna-warni dan ekspresi seni,
perarakan ini meraikan keunikan warisan setiap wilayah, di samping menjadi wadah
perpaduan yang menyatukan masyarakat berbilang kaum dan budaya di Malaysia.

Keunikan perarakan ini turut diserlahkan menerusi persembahan kebudayaan masyarakat
Orang Asli, Cina, India, Sikh dan Siam, termasuk persembahan perkusi serta pasukan
pancaragam Nusantara yang dinamik. Kepelbagaian tradisi, komuniti dan ekspresi seni
yang digabungkan menjadikan Colours of Parade sebuah persembahan budaya yang
meriah, sekali gus mencerminkan semangat perpaduan dan identiti Malaysia yang
berbilang budaya.




Selain acara kemuncak tersebut, festival ini turut menawarkan pengalaman budaya yang
lebih menyeluruh menerusi persembahan secara langsung, aktiviti seni dan kraf tangan,
aktiviti kebudayaan interaktif serta tarikan berinspirasikan sukan permotoran. Menerusi
Colours of Art & Culture, sebanyak 14 reruai interaktif disediakan bagi mempamerkan
hasil kraf tangan, seni warisan dan demonstrasi kebudayaan secara langsung, sekali gus
memberi peluang kepada pengunjung untuk mengenali dan menghayati kepelbagaian
budaya Malaysia dengan lebih dekat.

Pengisian festival turut diperluaskan ke Terminal 1 KLIA dan Hotel Sama-Sama KLIA bagi
membawa pengalaman budaya Malaysia secara langsung kepada pelawat antarabangsa
serta tetamu hotel. Menerusi persembahan dan aktiviti kebudayaan yang disampaikan
secara interaktif, inisiatif ini membolehkan pengunjung menikmati keunikan warisan
tempatan seawal ketibaan mereka di Malaysia.

Penganjuran Citrawarna Speed Festival 2026 merupakan hasil kerjasama strategik antara
sektor awam dan swasta, bersama rakan kongsi daripada industri pelancongan,
hospitaliti dan kebudayaan, dalam memperkukuh daya tarikan pelancongan negara
sepanjang Kempen Melawat Malaysia 2026-2027.

Penganjuran ini turut menyokong momentum positif sektor pelancongan negara yang
merekodkan 28.8 juta ketibaan pelawat antarabangsa bagi tempoh Januari hingga Ogos
2026, peningkatan sebanyak 1.8 peratus berbanding 28.2 juta dalam tempoh sama pada
2025. Selain itu, pelancongan domestik merekodkan 151.6 juta pergerakan pelawat
dalam separuh pertama tahun 2026. Ini merupakan peningkatan sebanyak 5.6 peratus
berbanding 143.5 juta yang direkodkan dalam tempoh sama tahun lepas.

Sebagai penutup festival pada 4 Oktober 2026, pengunjung turut berpeluang
menyaksikan Pengaktifan Lamborghini khas di [0l City Mall Putrajaya yang
menghimpunkan kira-kira 100 buah kenderaan Lamborghini. Tarikan ini melengkapkan
konsep unik Citrawarna Speed Festival 2026 yang menggabungkan warisan budaya
dengan elemen sukan permotoran, sekali gus memperlihatkan kepelbagaian pengalaman
yang ditawarkan Malaysia sebagai destinasi pelancongan yang dinamik dan kaya dengan
tarikan.

Mengenai Tourism Malaysia

Lembaga Penggalakan Pelancongan Malaysia atau Tourism Malaysia ialah sebuah agensi di
bawah Kementerian Pelancongan, Seni dan Budaya, Malaysia. Tourism Malaysia giat
memfokuskan kepada tugas khusus untuk mempromosikan Malaysia sebagai destinasi
pelancongan pilihan. Sejak penubuhannya, Tourism Malaysia telah muncul sebagai pemain utama
dalam industri pelancongan antarabangsa.

Kempen Melawat Malaysia 2026-2027 (VM2026-2027) menekankan komitmen Malaysia
terhadap pembangunan pelancongan mampan, selaras dengan Matlamat Pembangunan Mampan



https://drive.google.com/drive/u/1/folders/1WIIUuE3XSGaiYOw25nRfUofB1xmN6A-d
https://drive.google.com/drive/u/1/folders/1WIIUuE3XSGaiYOw25nRfUofB1xmN6A-d

Pertubuhan Bangsa-Bangsa Bersatu (UNSDGs). Kempen ini bertujuan untuk mengetengahkan
kepelbagaian tarikan semula jadi, kekayaan warisan budaya, serta tawaran pelancongan negara
yang dinamik, di samping memacu pertumbuhan inklusif dan nilai jangka panjang buat komuniti
setempat serta pemain industri.

Untuk maklumat lanjut, layari laman web Tourism Malaysia di www.tourism.gov.my serta akaun
media sosial rasmi di Facebook, Instagram, X, YouTube, dan TikTok.

Untuk pertanyaan lanjut, sila hubungi:

Mohd Akbal Setia

Timbalan Ketua Pengarah (Promosi) &
Ketua Sekretariat Kempen Melawat
Malaysia 2026-2027
akbalsetia@tourism.gov.my

Tel: +603 8891 8006

Norshariza Mohd Saad
Timbalan Pengarah

Bahagian Komunikasi Korporat
norshariza@tourism.gov.my

Tel: +603 8891 8775

